
RREGULLORE
Nr. 3, datë 12.10.2020

PËR DETAJIMIN E RREGULLAVE NË LIDHJE ME PËRCAKTIMIN E MADHËSISË
SË SYZES DHE VLERËSIMIN E TRASHËSISË SË FIJES NË RRJETAT E

PESHKIMIT
Në mbështetje të nenit 102, pika 4, të Kushtetutës dhe të neneve 121, pika 3 dhe 135, pika 2, të

ligjit nr. 64/2012 “Për peshkimin”, të ndryshuar, ministri i Bujqësisë dhe Zhvillimit Rural miraton
rregulloren, si më poshtë:

KREU I
QËLLIMI DHE PËRKUFIZIMET

Neni 1
Qëllimi

Kjo rregullore detajon për inspektorët e peshkimit, mënyrën e përcaktimit të madhësisë së syzes
dhe vlerësimin e trashësisë së fijes që përdoret në rrjetat e peshkimit.

Neni 2
Përkufizimet

1. Në kuptim të kësaj rregulloreje:
a) “matës i syzeve të rrjetës” është një matës i syzeve të rrjetës i pajisur me dy nofulla, i cili i

aplikon automatikisht syzeve të rrjetës forca gjatësore të përfshira në intervalin 5 deri në 180 Newton
(N), me një saktësi prej 1 N;

b) “vegël peshkimi e lëvizshme” është çdo vegël peshkimi, për të cilën aktiviteti i zënies kërkon
një lëvizje aktive të vetë veglës së peshkimit. Në këtë kategori hyjnë, mes të tjerave, veglat e
peshkimit me tërheqje ose me rrethim, tratat, tratat e zallit ose trata të tjera të ngjashme;

c) “vegël peshkimi fikse” është çdo vegël peshkimi, në të cilën aktiviteti i zënies nuk kërkon një
lëvizje aktive të vetë veglës së peshkimit. Në këtë kategori hyjnë, mes të tjerave, rrjetat ngecëse,
njicat, mrezhat, rrjetat kurthe, parangallët, parancat dhe kurthet;

ç) “drejtimi N” është për pjesët e rrjetës me syze të nyjëtuara: drejtimi pingul me orientimin e
përgjithshëm të fijes së rrjetës, siç është paraqitur në shtojcën I;

d) “drejtimi T” është:
i. për pjesët e rrjetës me syze të nyjëtuara: drejtimi paralel me orientimin e përgjithshëm të fijes së

rrjetës, siç është paraqitur në shtojcën I;
ii. për pjesët e rrjetës pa nyje: drejtimi pingul me drejtimin N.
dh) “madhësia e syzes” është:
i. për pjesët e rrjetës me syze të nyjëtuara: largësia maksimale midis dy nyjave të kundërta të së

njëjtës syze, kur kjo është plotësisht e tërhequr, siç është paraqitur në shtojcën I;
ii. për pjesët e rrjetës pa nyje: largësia e brendshme midis bashkimeve të kundërta të së njëjtës

syze, kur kjo është plotësisht e tërhequr përgjatë aksit më të gjatë.
e) “syze në formë rombi” është një syze si ajo e paraqitur në figurën 1, të shtojcës II, e përbërë

nga katër brinjë të së njëjtës gjatësi, në të cilën dy diagonalet e syzes janë pingule dhe një diagonale
është paralele me aksin gjatësor të rrjetës, siç është paraqitur në figurën 2, të shtojcës II;



ë) “syze kuadratike” është një syze katërkëndore e përbërë nga dy seri brinjësh paralele të së
njëjtës gjatësi, nga të cilët njëri është paralel dhe tjetri është pingul me aksin gjatësor të rrjetës:

i. “syze T90” është syze në formë rombi nga një pjesë rrjete me syze të nyjëtuara, siç është
paraqitur në figurën 1, të shtojcës II, e montuar në mënyrë të tillë që drejtimi T i pjesës së rrjetës,
është paralel me aksin gjatësor të rrjetës.

KREU II
MATËSIT ZYRTARË

Neni 3
Matësi i syzeve të rrjetës dhe matësi i trashësisë së fijes së përdredhur të rrjetës

1. Në aktivitetin e tyre të inspektimit të aktivitetit të peshkimit, inspektorët e peshkimit përdorin
një matës të syzes së rrjetës dhe të trashësisë së fijes së përdredhur të rrjetës, sipas dispozitave të
kësaj rregulloreje, për përcaktimin e madhësisë së syzes dhe trashësisë së fijes së përdredhur të
rrjetave të peshkimit.

2. Karakteristikat teknike që aplikohen për matësin e madhësisë së syzes janë paraqitur në
shtojcën III.

3. Karakteristikat teknike që aplikohen për matësin e trashësisë së fijes së përdredhur të rrjetës
janë paraqitur në shtojcën IV.

4. Matësit e madhësisë së syzeve dhe të trashësisë së fijes së përdredhur të rrjetës sipas pikës 1,
mbajnë etiketën “Matës zyrtar” dhe certifikimin e prodhuesit që vërteton pajtueshmërinë me
karakteristikat teknike të parashikuara respektivisht në pikat 2 dhe 3.

5. Matësit e madhësisë së syzeve dhe të trashësisë së fijes së përdredhur të rrjetës, të shitura
dhe/apo të shpërndara me qëllim përdorimin nga ana e palëve ose personave të tjerë nuk duhet të
mbajnë etiketën “Matës zyrtar”.

Neni 4
Instrumentet e kalibrimit për matësin e madhësisë së syzes

Peshat dhe pllakëzat e matjes, të kalibruara të paraqitura në figurën 1, të shtojcës V, certifikohen
nga ministria dhe mbajnë etiketën “zyrtar”.

Neni 5
Prova e matësit të madhësisë së syzes

1. Saktësia e matësit të madhësisë së syzes verifikohet:
a) duke futur nofullat e matësit në të çarat e pllakëzës së kalibrimit siç është paraqitur në figurën

1, të shtojcës V;
b) duke varur peshat e kalibruara në nofullën fikse, siç është paraqitur në figurën 2, të shtojcës V.

KREU III
PËRCAKTIMI I MADHËSISË SË SYZES

Neni 6
Përzgjedhja e syzeve në veglat e lëvizshme të peshkimit



1. Inspektori përzgjedh një seri 20 syzesh të njëpasnjëshme në rrjetë, të marra sipas drejtimit të
mëposhtëm:

a) për syzet në formë rombi dhe syzet kuadratike, në drejtimin e aksit gjatësor të rrjetës;
b) për syzet T90, pingul me drejtimin e aksit gjatësor të rrjetës.
2. Nuk duhet të maten syzet që ndodhen tre syze larg litarëve anësorë, qepjeve, kavove apo

lidhëses së thesit (bragës së mbylljes). Kjo largësi matet në drejtim pingul me qepjet, kavot apo
lidhësen e thesit me rrjetën të tërhequr në drejtimin në të cilin kryhet matja. Gjithashtu, nuk maten
syzet e dëmtuara ose të riparuara apo syzet në të cilat janë mbajtur dispozitivë të fiksuar në rrjetë.

3. Si përjashtim të pikës 1, nuk është e detyrueshme që syzet për t’u matur të jenë të
njëpasnjëshme në rastet kur kjo është në kundërshtim me kërkesat e pikës 2.

Neni 7
Përzgjedhja e syzeve në veglat fikse të peshkimit

1. Inspektori përzgjedh 20 syze nga rrjeta e peshkimit. Në rastin e rrjetave me madhësi të
ndryshme syzesh, syzet duhen përzgjedhur në pjesën e rrjetës që ka syzet me madhësi më të vogël.

2. Nga përzgjedhja e syzeve në përputhje me pikën 1, duhen përjashtuar:
a) syzet e vendosura sipër, poshtë ose anash litarit anësor;
b) tri syzet që janë ngjitur me kavot dhe qepjet;
c) syzet e prishura ose të riparuara.

Neni 8
Përgatitja dhe përdorimi i matësit të madhësisë së syzeve

1. Matësi i madhësisë së syzeve:
a) përgatitet në përputhje me shtojcën VI;
b) përdoret në përputhje me shtojcën VII.

Neni 9
Përdorimi i matësit të madhësisë së syzes për matjet e syzeve në formë rombi dhe

syzeve T90
1. Për matjen e syzeve në formë rombi dhe syzeve T90:
a) në pjesët e rrjetave me syze të nyjëtuara ose pa nyje, në të cilat është e mundur përcaktimi i

drejtimit N, rrjeta duhet të tërhiqet në drejtimin N, siç është paraqitur në shtojcën VII;
b) në pjesët e rrjetave pa nyje, në të cilat nuk është i mundur përcaktimi i drejtimit N, matet aksi

më i gjatë i rrjetës.
Neni 10

Përdorimi i matësit të madhësisë së syzes së rrjetës për matjen e syzeve kuadratike
1. Për matjen e pjesëve të rrjetës me syze kuadratike, pjesa e rrjetës duhet të tërhiqet së pari në

njërin drejtim diagonal dhe pastaj në sensin tjetër diagonal të syzeve, siç është paraqitur në shtojcën
VIII.

2. Procedura e parashikuar në shtojcën VI, aplikohet për matjen e secilës diagonale të syzeve
kuadratike.



Neni 11
Kushtet e matjes

Rrjetat maten vetëm kur ato janë të lagura por jo të ngrira.
Neni 12

Matja e madhësisë së çdo syzeje të përzgjedhur
1. Madhësia e çdo syze korrespondon me largësinë e cepave të jashtëm të nofullave të matësit në

pikën kur ndalon nofulla e lëvizshme.
2. Nëse vërehen ndryshime në matjen e diagonaleve të një syze të veçantë, në syzet kuadratike

përdoret diagonalja më e gjatë.
Neni 13

Përcaktimi i madhësisë së syzes së rrjetës
Madhësia e syzes së rrjetës është vlera mesatare e treguar nga matësi i madhësisë së syzeve, të një

serie prej 20 syzesh të përzgjedhura.
Neni 14

Përcaktimi i madhësisë së syzes në rast kundërshtimi
1. Në rast se kapiteni i një anijeje peshkimi kundërshton rezultatin e përcaktimit të madhësisë së

syzes të përcaktuar në përputhje me nenin 13, vazhdohet me përzgjedhjen dhe matjen e 20 syzeve në
një pjesë tjetër të rrjetës në përputhje me nenet 6 deri në 12.

2. Madhësia e syzes së rrjetës është vlera mesatare e paraqitur nga matësi i madhësisë së rrjetës, të
të gjitha 40 syzeve të përzgjedhura. Rezultati i nxjerrë nga matësi i madhësisë së syzes konsiderohet
përfundimtar.

KREU IV
PËRCAKTIMI I TRASHËSISË SË FIJES SË RRJETËS

Neni 15
Përzgjedhja e fijes së rrjetës

1. Inspektori përzgjedh syzet nga çfarëdo pjesë e rrjetës së peshkimit për të cilën është
parashikuar një trashësi maksimale e lejuar e fijes së rrjetës.

2. Nuk përzgjidhen fijet e rrjetës në ato syze që janë të dëmtuara ose të riparuara.
Neni 16

Përzgjedhja e fijeve të rrjetës në pjesët e rrjetës me syze në formë rombi
1. Në pjesët e rrjetës me syze në formë rombi, fijet zgjidhen sipas mënyrës së mëposhtme,

paraqitur dhe në shtojcën VIII:
a) në rastet e rrjetave me fije të përdredhur të thjeshtë, kjo fije duhet të përzgjidhet në dy cepat e

një serie prej 10 syzesh të njëpasnjëshme;



b) në rastet e rrjetave me fije të përdredhur çift, çdo fije teke e rrjetës do të përzgjidhet në dy
cepat e një serie prej 5 syzesh të njëpasnjëshme.

Neni 17
Përzgjedhja e fijes së përdredhur të rrjetës në pjesët e rrjetës me syze kuadratike

1. Në pjesët e rrjetës me syze kuadratike, fijet e përdredhura zgjidhen sipas mënyrës së
mëposhtme, paraqitur dhe në shtojcën VIII:

a) në rastin e rrjetës me fije të përdredhur të thjeshtë, fija përzgjidhet vetëm në njërin krah të 20
syzeve, duke zgjedhur të njëjtin krah në secilën nga syzet;

b) në rastin e rrjetave me fije të përdredhur çift, çdo fije teke e rrjetës duhet të përzgjidhet vetëm
në njërin krah të 10 syzeve, duke zgjedhur të njëjtin krah në secilën nga syzet.

Neni 18
Përzgjedhja e matësit të trashësisë së fijes së rrjetës

Inspektori duhet të përdorë një matës, i cili ka vrimën qendrore me një diametër të barabartë me
trashësinë maksimale të autorizuar për fijen e rrjetës, për pjesët e rrjetës të shqyrtuara.

Neni 19
Kushtet e matjes

Fijet e rrjetës nuk duhet të jenë të ngrira kur maten.
Neni 20

Përcaktimi i trashësisë së secilës fije të përdredhur të rrjetës së përzgjedhur
Nëse trashësia e fijes së përdredhur të rrjetës pengon mbylljen e nofullave të matësit ose fija e

përdredhur e rrjetës nuk kalon lirshëm në vrimë kur nofullat janë të mbyllura, inspektori jep një
vlerësim negativ (-) në përcaktimin e trashësisë së fijes së përdredhur të rrjetës.

Neni 21
Përcaktimi i trashësisë së fijes së përdredhur të rrjetës

1. Nëse në 20 fijet e përdredhura të rrjetës të përzgjedhura, regjistrohen më shumë se 5 vlerësime
negative (-) sipas nenit 20, inspektori kryen përzgjedhjen e 20 fijeve të rrjetës të tjera në përputhje
me nenet 15 deri në 20.

2. Nëse në 40 fijet e përdredhura të rrjetës të përzgjedhura, regjistrohen më shumë se 10
vlerësime negative (-), konsiderohet që trashësia e fijes së rrjetës është më e madhe se ajo e
autorizuar për pjesën e rrjetës të shqyrtuar.

Neni 22
Përcaktimi i trashësisë së fijes së përdredhur të rrjetës në rast kundërshtimi

1. Në rast se kapiteni i një anijeje peshkimi kundërshton rezultatin e përcaktimit të trashësisë së
fijes së përdredhur të rrjetës të matur, në përputhje me nenin 21, aplikohen dispozitat sipas pikës 2 të
këtij neni.



2. Inspektori kryen përzgjedhjen dhe matjen e 20 fijeve të përdredhuratë tjera, në të njëjtën pjesë
të rrjetës së peshkimit. Nëse në 20 fijet e përdredhura të përzgjedhura, regjistrohen më shumë se 5
vlerësime negative (-), konsiderohet që trashësia e fijes së përdredhur të rrjetës është më e madhe se
ajo e autorizuar për pjesën e rrjetës të shqyrtuar.

KREU V
DISPOZITAT E FUNDIT

Neni 23
Hyrja në fuqi

Kjo rregullore hyn në fuqi pas botimit në Fletoren Zyrtare.
MINISTËR I BUJQËSISË DHE

ZHVILLIMIT RURAL
Bledar Çuçi


























